[image: image1.jpg]GRUPO PARLAMENTAR

W\ enmarea





Á MESA DO PARLAMENTO

O Grupo Parlamentario de En Marea, a iniciativa das súas deputadas Ánxeles Cuña Bóveda e Luca Chao Pérez e a través do seu voceiro Luís Villares Naveira, ao abeiro do disposto no artigo 160 do Regulamento da Cámara, presenta a seguinte Proposición non de lei para o seu debate na Comisión 4.ª, sobre a Lei do libro.
EXPOSICIÓN DE MOTIVOS

A Lei do libro e a lectura de Galicia, foi aprobada por unanimidade polo Parlamento galego en decembro de 2006 e publicada no DOGA o 10 de xaneiro de 2007.

 A  lectura en galego, recoñecida   na súa dimensión de ben cultural, económico e social, debe desenvolver o carácter estratéxico das nosas letras, entre outras achegas, polo seu papel fundamental na normalización cultural e social do noso idioma.

 O número de editoriais en Galicia vén experimentando un descenso continuado dende o 2010. A  Asociación Galega de Editoras, fundada en 1983, representa hoxe, coas súas 34 empresas asociadas, a práctica totalidade da industria editorial de Galicia. O falar non ten cancelas. Precisamos faíscas de lucidez e que se cumpra a lei, necesitamos vibracións poéticas ou pensamentos fosforescentes. 

Abrir un libro de narrativa, poesía, teatro, ensaio, de texto… é abrir unha porta, unha ventá a un mundo que pode conter inmensidades. Xermolamos e sensorializamos coa linguaxe. Os libros permiten o activismo do sentir e do pensar.  “A literatura, como o ensaio creativo, poden reflectir e loitar a realidade, pero tamén crean outra realidade... o libro é un mundo e ese mundo contén unha natureza”. Compartimos a idea de que todo o que se escribe e se le compromete.

A “política cultural deste goberno”  é desafortunada, máis ben embiste contra a cultura. Gábase no falar do que fai, di que podemos dar pasos cara xalundes,  a cultura vai.! Esa é a maneira satisfeita na que se expresan. “Revolución silenciosa” da privatización e a especulación. Arremete sen escoitar, cos disfraces da verdade. A Cultura vese agredida. Os libros en galego son amigos, pero  o desleixo gubernamental afoga a necesidade de comunicación con recortes  de ata o 80% dende o 2008 nos orzamentos destinados á dotación de Bibliotecas públicas en Galicia. 

Que se edita en galego? Analizando as cifras do ISBN por subsectores, vemos que as obras de creación literaria ou as infanto-xuvenís mantiveron nos últimos anos os seus números, cunha tendencia á baixa no caso da LIX. Os libros de texto tamén tenden a caer, con grandes diferenzas entre uns e outros anos. As que máis caeron son as obras de ciencias sociais e humanidades  e as científico-técnicas. Non é por casualidade. Perdemos máis e máis lectores e lectoras. Perdemos máis e máis falantes.
As traducións, pola súa banda, presentan tamén rexistros negativos. As axudas mínimas á tradución, impiden calquera aposta por trasladar os nosos contidos a outras culturas ou viceversa. Tamén se reduciron as obras editadas noutras linguas españolas traducidas do galego. O Instituto  Galego de Estatística dános unhas cifras xerais significativas, publicadas en febreiro de 2016: o sector cultural galego no su conxunto supón no noso país o 2% do PIB e un 3% de emprego, cifras próximas ás doutros sectores clave da economía galega como son o da pesca ou o da fabricación de automóbiles e compoñentes. Perdemos máis e máis empregos. 
A norma nunca se aplicou.  Pasaron dez anos e (entre moitos dos artigos que non se cumpriron),  tería que terse organizado e creado o Consello asesor (capítulo 5), como “organismo permanente de estudo sobre o sector do libro e de asesoramento á Administración autonómica no referente ás políticas relacionadas co sector do libro galego e do fomento da lectura en Galicia. 

Ante esta situación, o Grupo Parlamentar de En Marea presenta a seguinte Proposición non de lei, para o seu debate na Comisión 4.ª:
O Parlamento galego insta á Xunta de Galicia a crear o Consello Asesor do Libro.
Santiago de Compostela, 20 de marzo de 2017.
Asdo.: Ánxeles Cuña Bóveda

Luca Chao Pérez

Deputadas do G.P. de En Marea

Luís Villares Naveira

Voceiro do G.P. de En Marea

